
Ariketa hauen asmoa da, kantuaren bidez ahozkotasuna lantzea. Gehienetan abestiak jolasen batekin lotu ditugu, ariketa dinamikoagoa izan dadin. Abesti guztien letrak dituzue jasota, baita abesti horien entzutezko edo ikus-entzunezko formatuak ere.

“ZUBIRI-ZUBIRI” (5 urte, LH 1-2) 
Bi umek euren besoekin zubia eraikiko dute, haur bat porrupatata izan da eta bestea txokolatea, baina gelako beste haurrek ez dute jakingo zer den nor. Beste ume guztiak ilaran jarrita “Zubiri-zubiri” kantatuz hasiko dira, zubipetik pasatuz. Abestia bukatzen denean, zubipean dagoen umea harrapatu egingo dute zubikoek eta belarrira zer nahiago duen galdetuko diote: “Porrupatata ala txokolatea?”. 
Aukeratzen duenaren arabera, zubiko haur baten edo bestearen atzean jarriko da. Berriz kantatzen hasiko dira eta zubitik pasatzen, ikasle guztiak zubiaren alde batean edo bestean jarri arte. Guztiek aukeratzen dutenean, pertsonen sokatira egingo dute ea zein taldek irabazi duen jakiteko. 
· Abestia entzun. 

· Abestiaren letra: 

Zubiri zubiri,
nongori, nongori,
nongo alkate zara zu?
Frantziako erregearen
seme alabak gara gu.

Zubi hontatik pasatzen dena
hemen geldituko dela
hemen geldituko dela.

(Zer nahi duzu? Porrupatata ala txokolatea?)

“TXIKI, TXIKI, TXIKIA” (2- 3 urte) 
Gorputzeko atal ezberdinak erakusteko erabil daiteke: Bi begi, bi belarri, ahoa, sudurra eta burua agertzen dira abestian. Haiek zertarako erabiltzen ditugun esaten du gainera (“bi begi ikusteko, bi belarri entzuteko…”) 

Zelan landu daitekeen: 
· Lehendabizi, azpiko loturan klikatu eta jarri umeei karaokea. (Bideotxo bat da eta bertan abestia ederto abestuta agertzen da. Horrez gain, abestiaren letrak kantatuz doan erritmoan agertzen dira eta esaten dena marrazkien bidez adierazten da). 
· Irakasleak galdetuko die ea ezagutzen duten abestia. Denen artean kantatzen hasiko dira, berriz ere bideoa jarraituz. Gero, bideoa kendu eta irakasleak kantatuko du abestia eta umeak saiatuko dira keinuz kantuak esaten duena imitatzen (txiki-txikia, makurtuz; bi begi ikusteko, begiak seinalatuz atzamarrekin; sudurra usaintzeko, sudurra seinalatuz edo usaintzen ari direnaren keinua eginez…) 

· Azkenik, saiatuko dira irakaslearekin batera abestia kantatzen. Kantu osoa ikasteak lan handia suposatzen badu, irakasleak abesti osoa kantatu dezake eta umeek gorputzeko atal horiek agertzen diren zatiak bakarrik, keinuekin lagunduz. 

Abestia entzuteko: http://www.youtube.com/watch?v=l3kpYCktCOI&feature=related
· ABESTIAREN LETRA: 
Txiki, txiki, txikia
ikusten naiz kalean
haunditzen haunditzen
hasi naiz haunditzen
txikia izanik asko maite zaitut.


Bi begi ikusteko, bi belarri entzuteko
haunditzen haunditzen, 
hasi naiz haunditzen 
txikia izanik asko maite zaitut.


Sudurra usaintzeko
ahoa dastatzeko
haunditzen haunditzen, 
hasi naiz haunditzen 
txikia izanik asko maite zaitut.


Burua pentzatzeko bihotza maitatzeko
haunditzen haunditzen, 
hasi naiz haunditzen 
txikia izanik asko maite zaitut. 

“O, BUGY, BUGY” ( 5 urtekoentzat)
Gorputzaren atal asko lantzeko balio du, abestia kantatzen duten heinean dantza eginez. 
Zelan landu daitekeen: 

· Bideoa jarri eta umeek ikusi egingo dute. 

· Bigarren aldiz ikusterakoan saiatuko dira bideoko neskak egiten duena imitatzen.

· Bideoa kenduta, irakaslearekin batera abestia kantatzen saiatuko dira (zatika besterik ez bada ere). 

· Abestia osorik ikasten saia daitezke eta bide batez gorputz atal asko ikasiko dituzte. 

· Abestian aipatzen diren gorputz atalak aldatu eta beste batzuk jarri daitezke, beste atal batzuk landu nahi izanez gero. 
Abestia entzun eta zelan dantzatu ahal den ikusteko eredua: http://www.univision.com/uv/video/Bugi-Bugi---Takolo,--Pirritx-eta-Porrotx/id/553466503
Abestiaren letra: 

O, bugi, bugi, bugi bai.
Paran-pan, pan-pan, pan, hey! 
Hau da nire behatza,
hau da beste behatza,

hau da nire eskua,
hau da beste eskua.

O, bugi, bugi, bugi, bugi, bugi bai.
Paran-pan, pan-pan, pan, hey!
Hau da nire ukondoa,
hau da beste ukondoa,
hau da nire sorbalda,
hau da beste sorbalda.

O, bugi…
Hau da nire hanka,
hau da beste hanka,
hau da ipurdia,
berriz ipurdia.

O, bugi…
Hau da belarri bat,
eta hau da bestea,
burua beheraka,
burua goraka.

O, bugi…
Hau da nire begia,
hau da beste begia,
hau da sudur bakarra,
hau da aho zuloa.

O, bugi…
“XOXOAK GALDU DU MOKOA” (5 urtekoentzat)
Buruko atalak lantzeko abestia. (Mokoa, begia, sudurra, burua)

Zelan landu daitekeen: 

· Umeek abestia entzungo dute lehendabizi. Ondoren, irakasleak galdetuko die ea zein atal esan dituen abestia kantatu duenak. 

· Berriz entzungo dute eta irakasleak esango die, abestia entzun ahala esanaz doan atalak ukitzeko. (Ume bakoitzak bere “mokoa”, begia…). 

· Abestia ikasi dezakete eta keinuak eginez abestu. 

· Nahi izanez gero, grabatu ere egin daiteke. 

Abestia entzuteko: http://www.goear.com/listen/65cb82e/nola-kanta-nola-txirula-nola-kanta-xoxoak-haur-kanta-euskal-musika
Abestiaren letra: 

Xoxoak galdu du mokoa,
mokoa xoxoa gaixoak.
Nola kanta, nola txirula,
nola kanta xoxoak?

Xoxoak galdu du begia,
begia, mokoa, gaixoak.
Nola kanta, nola txirula,
nola kanta xoxoak?

Xoxoak galdu du sudurra,
sudurra, begia, mokoa, gaixoak.
Nola kanta, nola txirula,
nola kanta xoxoak?

Xoxoak galdu du burua,
burua, sudurra, begia, mokoa, gaixoak.
Nola kanta, nola txirula,
nola kanta xoxoak? 

“PLISTI PLAUST” (3 urtekoentzat) 

Eguraldia lantzen denean aprobetxatu daiteke edo urtaroak lantzerakoan. Neguan egiteko ariketa aproposa da.  

Lantzen diren baliabideak: 
· Neguarekin edo eguraldi txarrarekin zerikusia duten kontzeptuak: zaparrada, harri koskor, bota berriak, euria egin, putzuak… 

· Onomatopeiak: “plisti-plasta”, “mela-mela”, “plisti-plaust”… 

Zelan landu daitekeen: 

- Gaian sartzeko: 

(Neguarekin eta eguraldi txarrarekin lotutako zenbait kontzeptu landu daitezke: Hotza, bustia, janzten dituzten arropak, putzuekin egiten dituzten jolasak eta amak egiten dieten errieta bustiz gero…) 

· Irakasleak galdetuko die ia neguan zelako eguraldia egiten duen. (Ona? Txarra? Beroa? Hotza? Bustia? ). 
· Eta zelan ibiltzen dira beraiek euria egiten duenean? Zaparradak botatzen dituenean? (plisti-plasta eginez).  
· Zelan joaten dira jantzita eguraldi txarra egiten duenean? (botak, berokiak…). Komentatu zelan etorri diren egun horretan jantzita. (Beroa, hotza, bustia kontzeptuak sartzeko). 

· Kaleak nola egoten dira euria egiten duenean? Putzuak egoten dira. Eta zelako zarata ateratzen dute putzuek gainean salto eginez gero? 

- Abestiaren lanketa. 

· Abestia entzun ahala, “plisti-plasta, plisti-plaust” esaten duen bakoitzean umeek oinekin lurra kolpatuko dute, putzu bat zapaltzen arituko balira bezala. 
· Abestia ikasten saiatu eta grabatu. 
Abestiaren letra: 

1. Plisti-plasta, plisti-plaust
mela-mela eta blai-blai.
Plisti-plasta, plisti-plaust
mela-mela eta blai-blai.

2. Zaparrada, zipristin,
harri koskor eta buztin.
Plisti-plasta, plisti-plaust
mela-mela eta blai-blai.

3. Bota berri ta guzti
irten naiz etxetik,
gauez egin du eta
euria gogotik.

4. Putzutan ez sartzeko
nire amak esan dit.
Berak esandakoa
egin behar beti.

“BEHIN BETIKO”
Euskararen egunean abesteko aproposa, besteak beste. 

- Abestia entzuteko: http://www.goear.com/listen/e3e859c/behin-betiko-haur-kanta-euskal-musika
· Abestiaren letra: 


Behin betiko,
behin betiko,
sinple bezain tinko,
ez dugu etsiko!!

Behin betiko, behin betiko,
sinple bezain tinko,
Euskaraz eta kitto!!

Etxean eta kalean,
berdin-berdin jolasean,
eskolan, lanean,
tristuran eta pozean.

Dakitenek erabiliz,
ez dakitenek ikasiz,
Herri bat osaturik
Euskaraz nahi dugu bizi.

Hasi etxetik eta kalera,
hasi kaletik eta etxera,
martxan jarri da lege berria:
Euskaraz Euskal Herrian!!

